
Oraingo helburua da besteen tokian jartzea (enpatiatik) eta ikustea nola erantzun modu
asertibo batean (biktimaren edo ikuslearen ikuspuntutik).

Ikasleekin aztertuko dira istorio hauetako pare bat edo hiru. Istorioak aztertzeko antzerkiak
egingo dira. Horretarako, ikasle batzuk aukeratuko dira (edota boluntarioak eskatu) hainbat
egoera antzezteko. Kasu guztietan eskatuko zaie aktoreei nor bere rolean sartzeko, gertatzen
ari dena ahalik eta errealena agertzeko eta, batez ere, sortzen diren sentimenduak hobekien
adierazteko.

Bitartean, ikusleek pentsatu beharko dute, alde batetik, biktimak zer egin beharko lukeen eta,
bestaldetik, berek ikusle diren heinean zer egin lezaketen laguntza emateko.

v lkasle batzuek beste batzuei esaten diete mutil batekin ez jolasteko. Mutil hori gero
eta tristeago dago, gero eta bakartiago. Berak esaten du nabaritzen duela bere
bizkarrean hitz egiten dutela eta ez diotela ondo begiratzen.

v" Neska bat saiatzen ari da talde batean integratzen, baina ez diote jolasten uzten, ez
dute gonbidatzen haiekin egotera eta bereziki badago taldetxo bat harekin sartzen
dena: iraintzen dute, motxilan dituen gauzak puskatzen dizkiote...

v" Mutil bati ezizenak jartzen dizkiote eta bere familiari buruzko gauza itsusiak esaten
dizkiote behin eta berriz. Mutilak ez du eskolara etorri nahi, bakarrik eta triste dago,
gaixorik sentitzen da.

v" Mutil bati marikoi hutsa esaten diote egunero eta bere gauzak puskatzen dituzte.
Aurreko astean argazki bat igo zuten Instagram-era eta berehala komentario
mingarriak zabaldu ziren. Azken boladan hasi dira WhatsApp-eko mezuak bidaltzen
non berarekin sartzen diren eta berriro marikoia eta horrelako gauzak esaten
dizkioten. Egun hauetan ez da etorri eskolara.

v" Neska talde batek beste neska bati etxerako bidean jarraitzen diote, ez diote ezer
egiten, baina beldurtu egin dute. Neska beldurrez dago eskolara etortzeko eta etxera
joateko, eta azken egunetan ez da etxetik ateratzen, ez bada norbaitekin.

Egoera horiek ikusi eta aztertzen direnean, garrantzitsuena da ohartzea biktimen
sentimenduez eta egoera horiek nola konpon daitezkeen biktimei laguntza emateko.

Azpimarratu beharko da biktimari laguntzean jokabide jazarlea duen pertsona agerian
geldituko dela; laguntza emateko modu bakarra da. Horregatik, ikusleak inplikatu egin behar
dira.



